
Onse Vader preek 4: Laat U wil geskied
Liturgie

Votum en Groetseën

Ps. 48:1,4,5
Geloofsbelydenis

Wet

Sb 25:2,6
Gebed
Sb 10-1:2
Skriflesing en prediking 

Gebed

Liefdegawe

Sb. 10-2
Seëngroet

Skets

Teks: Matteus 6:10; Heidelbergse Kategismus Sondag 49
In die eerste bede (Laat U Naam geheilig word) het ons gebid dat ons God al hoe beter sal kan ken (heilig) in ons lewens.  In die tweede bede (Laat U koninkryk kom) het ons gebid dat ons God se regeermag al hoe duideliker in die wêreld en in ons lewens kan onderskei en erken.  Die derde bede (Laat U wil geskied) bou hierop voort, op die volgende wyse:

1) Ons moet ons eiewil van ons af weggooi
Om te bid (Laat U wil geskied) gaan veel verder as om te bid dat die Here moet laat gebeur wat die beste is (soos bv. wanneer ons vir ŉ sieke te bid).  Om God se koningsmag in ons lewens en in die wêreld te kan laat realiseer, en ook om God waarlik as ons Vader te kan erken (te heilig) moet ons ons eie voorkeure en afkeure eenkant plaas.  Ons moet ons eiewil verloën.

2) Ons moet God se wil opneem
As jy God regtig as hemelse Vader aanvaar, hoef jy nie vir sy wil bang te wees nie.  Sy wil sal die beste vir jou lewe wees – al beteken dit dalk ook swaarkry.  Hy weet wat jy nodig het en gee die regte voedsel om jou die regte voedingstowwe in te gee wat jy as besondere mens nodig het.  Laat God se wil jou voedel wees in jou privaat-geloofslewe (amp) en ook jou beroepslewe (beroep).  Dan kry jy die ware rustigheid wat ŉ kindjie kry wat by sy moeder tevredenheid gevind het (vgl. Ps 131).

Preek
Geliefdes in ons Here Jesus Christus

Ons is besig met ŉ reeks preke oor die Onse Vader gebed.  In hierdie reeks bestudeer ons die Onse Vader gebed in die lig van die woorde wat Jesus gespreek het direk voordat Hy tydens sy bergpredikasie die Onse Vader aan sy dissipels geleer het.  Dit is die woorde in Matteus 6:8 “... want julle Vader weet wat julle nodig het, nog voordat julle dit van Hom vra.” 
Met hierdie woorde word ons hele verstaan van gebed amper op sy kop gekeer. As ons vir die gemiddelde gelowige vra: “Waarom bid jy?”, sal die antwoord wees: “Om dinge van die Here te vra.”  Nou hoor ons met hierdie woorde van Jesus dat dit nie waar is nie.  Ons hemelse Vader weet wat ons nodig het nog voordat ons dit vra.

Nou kan ons verder voortbou op hierdie gedagte, deur die volgende vrae te vra:   
· Maar as ons Vader in die hemel dan alles weet wat ons nodig het (en ook as Vader vir ons gee wat ons nodig het – al vra ons nie eers daarvoor nie), waarom moet ons dan nog enigsins bid: “Laat U wil geskied”? 
· Laat God dan nie in elk geval sy wil geskied nie – dit maak mos dan nie saak of ons daarvoor vra of nie? ....................
Geliefdes, in hierdie preek gaan ons voort met die heerlike ontdekking wat ons reeds in ons eerste drie preke oor die Onse Vader gemaak het.  Dit is dat die doel van gebed nie in die eerste plek is om dinge van die Vader te vra nie.  Gebed is om met ons hemelse Vader te praat, met Hom te kommunikeer.  
· Deur hierdie kommunikasie leer die Here ons dinge van onsself.  

· Wanneer ons hierdie dinge van onsself leer en daaraan aandag gee, dan trek die Here ons nader aan Homself 

· en so groei ons in ons verhouding met die Here.
Opgesom oor die Onse Vader in sy geheel:  die hoofdoel daarvan om die Onse Vader in opregtheid en met nadenke te bid, is om ons in ons verhouding met die Vader te laat groei.

Opgesom oor die bede “Laat U wil geskied”: die hoofdoel daarvan om in opregtheid en met nadenke te bid “Laat U wil geskied”, is om ons in ons verhouding met die Vader te laat groei.... ...  .............
Om te kyk hoe ons in ons verhouding met die hemelse Vader te kan groei deur te bid om sy wil te laat geskied, moet ons eerstens 
verstaan wat ons bedoel met “die wil” van die Here.
Hiervoor moet ons in gedagte hou wat ons in die vorige twee weke se preke gehoor het.
In verlede week se preek oor die bede “Laat U koninkryk kom”, het ons gehoor dat God die Koning is wat oor alles en almal regeer. Hy is Koning, want Hy het alles gemaak.  Daarby het Hy alles en almal volmaak gemaak.  Alles en almal moet daarom volgens sy bepalings leef.
Ons het egter ook van iets skokkend kennis geneem.  Dit is dat die Satan in rebellie teen God gekom het.  Hy wou self God wees en het God se koningskap nie meer erken nie.  Satan het ook die menswêreld binnegedring en die mens verlei om saam met hom deel te neem in hierdie rebellie teen God.
Rebellies vernietig.  Rebellies breek af.  Rebellies maak stukkend.  God se volmaakte skepping is deur hierdie rebellie vernietig, afgebreek, stukkend gemaak.  Daarom dat die wêreld waarbinne ons nou leef ons so seermaak. 
· Alle siektes en dood,

· en stukkendheid, soos gebreekte verhoudings, krisisse, spanningsvolle gebeure, depressie en neerslagtigheid, 

· en seer, soos die gevolge van misdaad, soos moord en roof en alles wat daarmee saamgaan, 
alles is die gevolg van hierdie rebellie.
In kort:  God se koningskap word nie meer in hierdie wêreld erken nie.  Nog duideliker gestel in die taal van vandag se preek:  God se wil word nie meer uitgevoer nie.  God se wil word teengegaan.  Dit wat God as ons Koning gedoen wil hê, dit word nie meer gedoen nie.

In die preek oor die bede “Laat U Naam geheilig word”, het ons gehoor dat ons met daardie bede vra dat God ons sal help om in ŉ regte, heilige verhouding met Hom as ons hemelse Vader te leef.  
Ons vra die Here om ons te help om Hom te ken en in ŉ nabye Vader-kind verhouding met Hom te leef.  Dit is nodig om die Here reg te ken, want as ons die Here nie ken nie, is ons verlore. Daardie God wat die ware Koning van die ganse heelal is, is vir ons meer as net ŉ Koning wie se wil ons willoos moet gehoorsaam.  In Jesus Christus het Hy ons Vader geword.  
In die taal van vandag se preek: nou besef ons dat sy wil vir ons nie ŉ koue kliniese wil is wat ons net eenvoudig moet nakom, anders word ons in die hel gegooi nie.  Nee, nou is sy wil tot ons beswil.  Dink so daaroor:
· Dit wat liefdevolle aardse pa’s en ma’s van hulle kinders wil hê, is immers tot beswil van hulle kinders.  

· Net so is dit wat ons hemelse Vader van ons wil hê tot ons beswil.
Kom ons brei uit op hierdie gedagte.  Alles wat aardse pa’s en ma’s vir  hulle kinders wil, is nie vir kinders lekker om te doen nie.  Byvoorbeeld, uit my eie lewe kan ek getuig dat as ons dogtertjie (Mari) siek is, dit ŉ geweldige stryd is om vir haar medisyne in te gee.  Sy wil eenvoudig nie die medisyne drink nie.  Sy skop letterlik daarteen, sy huil, sy draai haar kop weg en weier om haar mond oop te maak.  

Hoekom?  
Want die medisyne is nie vir haar lekker nie.  Dit smaak vir haar sleg. Sy is nog te klein om te besef dat dit goed is vir haar en vir haar beter sal laat voel... ...
Nou, ons onderskei in die Bybel tussen die verborge wil van God en die geopenbaarde wil van die Here.  Daar staan byvoorbeeld in Deuteronomium 29:29 in die 1953-Vertaling dat “die verborge dinge vir die Here, onse God is, maar die geopenbaarde dinge is vir ons en ons kinders tot in ewigheid...” 
Die verborge wil dan die Here 
is daardie dinge wat God oor ons lewe besluit en beskik wat ons nie kan verstaan nie.  Ons kan bv. nie verstaan hoekom God toelaat dat die rebellie wat in die wêreld teen Hom is, my so moet seermaak nie.  
· Hoekom moet ek gekaap word?  
· Hoekom moet ek kanker kry?  
· Hoekom moet my geliefde wreed vermoor of ernstig beseer word?

Gemeente, op hierdie vrae gaan ons nie antwoorde in hierdie lewe kry nie. Dit is die verborge wil van God.  Maar al kry ons nie hierop antwoorde nie, kry ons op hierdie vrae groot troos:  
Ja, ons weet die stukkendheid wat ons in hierdie wêreld seermaak, is nie die wil van die Here nie.  Dit is die gevolge van die rebellie teen ons Vader se koningskap.  Tog, ons hemelse Vaderkoning is Almagtig. Hy kan ook hierdie dinge wat fisies seermaak gebruik om ons geestelik gesond te maak.  Uit die mediese wetenskap weet ons byvoorbeeld dat van die beste medisyne uit die sterkste gif vervaardig word.
Ons hemelse Vader is baie slim.  Hy weet hoe om uit die gif van hierdie wêreld die beste te haal om ons geestelik gesond te maak.   Uit die gif van hierdie wêreld, maak Hy die beste medisyne.  Ons is soms soos klein kindertjies wat skop en huil en protesteer teen slegte medisyne.  Ja, soms voel dit selfs of slegte medisyne ons net sieker maak. Tog maak dit ons op die lang duur gesond..

Onthou daarom altyd dat wanneer die Here met hierdie slegte medisyne na ons toe kom, Hy na ons toe kom as hemelse Vader.  Hy is ŉ Vader wat liefhet.  Hy gebruik die gif van hierdie wêreld om medisyne te maak wat ons geestelik gesond maak, sodat ons nader aan Hom kan groei.  ...........
Wat ŉ troos is dit nie om te besef dat die wil van my Vader in die hemel nie iets is waarvoor ek hoef bang te wees nie.  Wanneer ek my volledig aan sy wil oorgee, dan weet ek dat Hy weet wat die beste vir my is.  Hy sal die beste met my laat gebeur, al voel die beste vir my op daardie stadium baie sleg.  Dan is dit slegs sleg, soos goeie medisyne soms bitter sleg kan wees.

Daarom kan ons ook met vertroue langs ŉ siekbed, of in moeilike omstandighede bid:  “Here, laat U wil geskied.”  Dan bid ons eintlik:  “Here, help ons om rustigheid te vind daarin dat U die beste weet.  Laat U hier gebeur wat die beste is, al proe dit dalk nou vir ons sleg.  Ons vertrou ons volledig aan U alwyse liefde toe...  U sál laat gebeur wat op die lang duur vir ons die beste is... ...” ... ...
Behalwe die verborge wil van God, 

onderskei ons ook die geopenbaarde wil van God

Wanneer ons die Heidelbergse Kategismus se verklaring oor die bede “laat U wil geskied” nagaan, dan val dit op dat die Kategismus fokus op die geopenbaarde wil van die Here.
Hier gaan ek weer die beeld van aardse ouers en kinders gebruik.  Aardse ouers stel reëls en bepalings vir hulle kinders daar.  
· So het ek en Hannelie ŉ reël dat Mari tans vroegaand al moet gaan slaap.  Mari hou nie altyd baie van hierdie reël nie en huil en protesteer soms baie.  
Tog, dit is ŉ reël tot beswil van Mari.  Sy het haar slaap nodig en hierdie is ŉ tegniek wat ons gebruik om haar voldoende slaap te gee.
· Ouers met kinders wat ouer is, het weer ander reëls.  So sal verantwoordelike ouers weier dat hul kinders na partytjies toe gaan waar daar geen ouertoesig is nie.  Soms kan groot konflik in huishoudings oor hierdie reël ontstaan.  Kinders kan hul ouers as wreed en ongevoelig beskuldig.  
Tog, dit is nie omdat ouers wreed met hulle kinders is as hulle hierdie reëls instel nie.  Dit is tot hul kinders se eie beswil.  Daardeur word hulle beskerm teen allerlei kwaad wat geneig is om op sulke partytjies uit te broei.

Net so het ons hemelse Vader voorskrifte en bepalings vir ons, sy kinders gegee.  Hierdie voorskrifte en bepalings vir ons is die geopenbaarde wil van die Here is nie vir ons altyd maklik en lekker om uit te voer nie.  Tog is dit tot ons beswil en voordeel om dit uit te voer – al verstaan ons dit nie.

Wanneer ons bid: “Laat U wil geskied, soos in die hemel net so ook op die aarde” bid ons daarom ook dat die Here ons sal help 
om van ons eiewilligheid ontslae te raak.  
Ons moet ons eie wil van ons af weggooi!  Ons moet hierdie geneigdheid om teen God se bepalings te protesteer laat staan.  Ons moet God se bepalings as ons Koning en ons Vader nakom.
Dit is baie moeilik, want van nature is ons in rebellie teen God se wil.  Net een mens kon God se wil volkome uitvoer – ons Here Jesus Christus.  Daar in die tuin van Getsemane het Hy in intense worsteling verkeer. Sy worsteling was so groot dat Hy bloed gesweet het (Lukas 22:41-44).
Wat was sy worsteling?

Sy worsteling was of Hy aan die wil van sy Vader getrou sou kon bly.  Sou Hy die pad van die kruis kon stap?   Sou sy moed Hom nie begewe nie, want Hy was bang, soos ek en jy sou bang wees.  Verder het Hy presies geweet wat vir Hom voorlê.

Geliefdes, in sy worsteling om aan die wil van sy Vader gehoorsaam te wees en gewillig die pad van die kruis te stap, het die Vader ŉ engel gestuur om Jesus te versterk.  Gesterk deur die krag, kon Jesus doen wat ek en jy nie kan doen nie.  Hy was volmaak gehoorsaam en onderworpe aan die wil van sy Vader.  

En so het daar versoening vir my en jou ingetree.  Nou het ons ŉ Vader in die hemel wat weet wat ons nodig het nog voor ons vra.  
En hoe het Hy nie ook al in ons behoefte voorsien om ons te versterk om sy wil te kan doen nie!  Nou het Hy sy Gees gestuur wat in ons woon en werk en ons help om die wil van ons Vader na te jaag.  Hy het nie vir ons ŉ engel gestuur nie.  Hy het aan ons Homself, sy Gees, gegee!  Daarom moet ons nou elke dag daarna strewe om ons eie wil agter te laat en God se wil na te streef.
Broer en Suster, om te weet wat God se wil vir ons lewens is, is nie so moeilik nie. Hy het sy wil in sy Woord vir ons geopenbaar.  Ons moet net stil word en sy Woord leer ken.  

· Hoe goed ken jy God se Woord?  
· Hoe goed ken jy God se wil vir jou lewe. 
As jy waarlik die Here se wil in jou lewe wil laat geskied, moet jy doelbewus tyd maak om deur Bybellees, Bybelstudie, erediensbywoning en ander geleenthede God se wil te kan leer ken.
Dan stop dit nie daar nie.  Jy moet God se wil in jou lewe begin toepas. Dit is nie maklik nie, want jou sondige natuur gaan daarteen rebelleer.  Waak egter teen daardie rebellie, want as jy daaraan toegee, word jy deel van die rebellie teen God.

Die Heidelbergse Kategismus sê dat ons God se wil 

op twee terreine in ons lewens moet gehoorsaam.

Dit is die terrein van ons amp en ons beroep.
· As ons praat van ons amp, dan verwys ons na die geestelike aspek van ons lewens.  God het elkeen van ons tot die amp van gelowige geroep.  As gelowiges moet ons veral drie dinge doen:
1) Ons moet ons hele lewens, alles wat ons doen, aan die Here toewy.  

So is ons soos priesters wat onsself aan die Here offer.

2) Ons moet so lewe dat ander mense God se genade in ons lewens kan sien.  Ons moet met ander woorde God se Woord verkondig in die wyse waarop ons optree.  En  dan, waar die geleentheid daar is, moet ons God se Woord met ons mond verduidelik.

So is ons soos profete wat God se Woord aan ander bekend maak.

3) Ons moet ons lewens so leef dat ons nie in opstand is teen God nie.  Ons moet oor die sonde heers.

So is ons soos konings wat deur God aangestel is om oor ons lewens te heer.

· As die Kategismus praat van ons beroep, dan word daarmee verwys na dit wat ons elke dag doen.  Maar nie saak wat jy doen nie, of jy ŉ besturende direkteur van ŉ internasionale maatskappy is, en of jy ŉ skoonmaker is wat in die aande die kantore skoonmaak nie, jy moet jou beroep beoefen op so wyse dat jy die Here daarmee dien en verheerlik.
· Dit beteken dat daar waar die mense jou kan sien, moet jy herken word as ŉ Christen.
· Dit beteken dat daar waar die mense jou nie kan sien nie, jy steeds God moet verheerlik.

· ŉ Goeie voorbeeld van hoe om dit nie te doen nie, is die onlangse optrede van die voormalige aartsbiskop van Zimbabwe.  Hy was een van die sterkste kritiseerders van president Mugabe en het kragtige getuienis gelewer.  Ongelukkig is hy uitgevang dat hy in ŉ owerspelige verhouding betrokke was.  So het hy alle geloofwaardigheid verloor en daarmee ook die geloofwaardigheid van die Here aangetas...
Dit is nie hoe ons behoort op te tree nie.  
(Wonder jy oor hoe jy in jou amp en beroep God se wil kan laat geskied.  In ons gemeente bied ons die L-10-T kursus aan.  Dit gaan binnekort weer aangebied word.  Kom woon die drie sessies by en word toegerus.) ..........
Slot

Geliefdes, in alles moet ons daarna streef om God te verheerlik.  Die Kategismus sê dat ons God moet verheerlik deur ons amp en beroep so getrou te beoefen soos die engele in die hemel.  Die engele in die hemel is volmaak gehoorsaam aan God, want hulle neem nie deel in die rebellie teen God nie.
Wonder jy ooit wat die wil van God is wat jy moet doen? Ondersoek jy Bybel.  En as jy dan nog steeds twyfel en nog nie ŉ antwoord het nie - dink aan die engele se lofsang op die velde in Betlehem:  “Eer aan God in die hoogste hemel, vrede op aarde vir die mense in wie Hy ŉ welbehae het.”   
Vra dan jouself af: wat kan ek doen wat die beste tot eer van die Here strek?  Die antwoord op daardie vraag gee jou God se wil.  Gaan en voer dit uit. 

· Deur op hierdie wyse biddend voor God te lewe en sy wil te laat geskied, nou al hier op aarde soos in die hemel, 
· deur so biddend te lewe, groei jy elke dag nader en nader aan die Here.  
Bid daarom gereeld: “Laat U wil deur ons op die aarde geskied net soos die engele dit in die hemel laat geskied.”
AMEN

